
35

Questi illûstri e animosi personaggi

Da scorsa nêutte bella e allegra tanto,

Comme i atri Europei, comme i Selvaggi,

Aveivan anche lô sentio l’incanto:

Distinto aveiva a lûña co-i so raggi

Ciù d’ûn eroe co-a so eroiña a canto,

E segnôu spesso in tæra pe-i boschetti

Un’ombra sola e ûnia de duî sûggetti.


36

Fra-i atri a-ô solitario assæ vixin

A distingueiva a mæxima da-ô çê

Diego ä bella Gadisa, e Idia a Martin,

Façendo in quella nêutte da candê

A ûn pâ de matrimonii clandestin;

Perchè allôa noti malapeña a lê:

No gh’è, s’ëan poi legittimæ, memoia

Ne-i registri de Curie, e ne l’istoia.


37

De ciù frä gente se son sparse poi

Çerte voxi, a dî ô veo, vaghe e confûse

De quarche scappadiña di atri eroi

Co-e ninfe che in te feste s’ëan intrûse

Pe corrompe i foestê co-e frasche e i öi;

Che me e regordan tale e quale e Mûse

Allôa s’ëan sparse, e che mi tale e quale

Me e regordan, intendo pûbblicâle.


38

S’è divûlgôu, ch’ëan visti allôa spessetto

Fra i costi ë ciante d’ûña valle amena

Temo e Macuiña rondezzâ a brassetto,

E che fra-i erboi d’ûn’ombrosa scena

Boschereccia ä sordoña ûn çerto duetto

Conçertassan fra lô Giacomo e Apena,

E se rescioassan sotto ûn erxo a-ô fresco

Da-ô cado interno a vaga Zilia e Fiesco:

